
Musica

Da chalzers da 
lack e stereotips 
da H.

Avant che vus legiais vinavant quel text 
as vuless jau dir che jau na rapport per ina 
giada betg d’in concert, mabain d’ina expe-
rientscha fatga en in schicki-micki-promo-
club da Turitg. 

Quest text sa drizza a tut quels ch’enconuschan ils 

stereotips fallads ch’ils Grischuns han da la citad 

ennivlada. Era jau hai da cumbatter cun ils ste-

reotips ch’èn fitgads fermamain en mai. Resultat 

da quel cumbat: ils stereotips han gudagnà pervia 

da mia intoleranza e mes discletg dad entrar en in 

club che jau gnanca en mes siemis fiss bun da pas-

sar.

Che Turitg n’appartegna betg tar mias citads prefe-

ridas na demussa betg mo il fatg che jau studegel 

a Friburg, mabain era ch’ils stereotips – ramassads 

durant 23 onns d’existenza grischuna e conviven-

za cun Grischuns che n’èn prest mai stads en 

contact cun Turitgais en lur vita (sco p.ex. quels 

da Laax) e che pensan che tut quai ch’è sut Cuira 

tutgia tar in mund spir tschajera e pensar economic 

– èn sa fitgads uschè ferm en mes chau che hai stuì 

sa far en che jau sun per quel motiv anc mai stà 

en sortida en questa cità. Quai hai jau stuì midar. 

Per l’ina, perquai che jau vuleva uss ina giada far 

mez in maletg dals Turitgais e per tschella, perquai 

che jau – uschè «modern» avess’ins bain dad esser 

– pens da mamez ch’i na po bain betg esser che 

quels stereotips sajan gists. Il mais passà èsi lura 

stà uschè lunsch che, pervia da la casualitad che 

jau stueva lavurar ina fin d’emna a Turitg e per-

quai che mia amia è stada per spira casualitad en 

quella citad, jau hai pudì ir a flanond tras las vias 

da la citad bassa e respirar l’atmosfera da notg da 

Turitg. 

Quai che jau hai vesì lura è stà schoccant. Betg mo 

pervia dals clubs (da quels vegn a scriver dapli pli 

tard), na, era perquai che jau na sun betg stà bun 

da laschar ils stereotips x-insanua il pli davos en 

mes tscharvè, serrads en bain en in truchet, ma jau 

sun gist ì a la tschertga da quels tar in e mintgin. 

Cumenzà tar il dialect che ma lascha star si mintga 

chavel da mes corp fin tar l’arroganza che jau hai 

pensà da pudair vesair en la vusch, en la fatscha, 

en la vestgadira, en il sa dar da mintga passant sin 

via. Sun jau gia uschè lunsch ch’ins pudess ma 

metter en ina val il pli davos dal chantun, sin in 

banc avant chasa cun ina pipa en bucca? 

Tge patratg abstrus, ma sinceramain: sper mia amia 

ch’era «locchischma» pareva jau propi dad esser in 

da quels tips. Per cletg ha ella remartgà quai ed è 

ida cun mai (avant che ir a inscuntrar sia megl-

ra amia) en in club che sa numna «Mascotte», en 

ina bar nua che quels che vulevan pudevan sunar 

musica e quels che vulevan simplamain ballar, 

tadlar, baterlar u simplamain baiver lur biera 

pudevan far era quai. Tar tuns dad indie, rock, pop 

u alternativ hai jau pudì pender mes patratgs e 

focusar sin quai che è il pli impurtant en sortida: 

esser qua en quest mument e giudair quel. Ditg 

n’ha questa idilla però betg durà. Cun la gnervu-

sitad che mo amias pon avair dad inscuntrar lur 

meglras amias essan nus lura ids vers quel club e 

mia luna armonica è sa transfurmada cun mintga 

bum bum or dal club che vegniva pli datiers en ina 

luna pli e pli sceptica. 

Davant il club eran portiers che laschavan entrar 

mo bellas giunfras, vestgidas cun rassa curta, high 

heels e chaltschiels da nilon. Fatgas si uschè sco 

sch’ellas vegnissan gist da la visagista. Ni or dal 

burdel. Ins na sa betg. L’Ind da 40 onns avant nus 

che era vestgì normal, senza accumpagnament, na 

veva nagina schanza dad entrar. Mia luna sa sbas-

sa. L’um che veva spetgà sper mai aveva almain 

ina tonna schel en ils chavels, vestgì cun in blazer 

nair, chamischa alva e stgarpas da lack, ha mo fatg 

in moviment cun il maun e schwup era el en il 

club. Mia luna era prest sin il punct bass. E cura 

che nus fissan stads londervi per entrar, è – cun-

quai che cun prender giu mia chapitscha eran ils 

chavels in pau spennads – mia amia ida tras quels 

per far ina meglra impressiun. Mia luna era propi 

en tschaler. Sa megliurada n’è ella era betg cun 

pudair entrar en il club. 

La musica: in mix tranter hip hop superfizial e 

trance nausch. (L’unica chanzun che jau hai enco-

nuschì en quellas bunas 2 uras è stada «empire 

state of mind» da Jay-z e l’Alicia Keys e quai era 

mo perquai ch’els èn era preschents en la para-

da da hits.) Jau aveva il sentiment d’esser en in 

burdel modern cun la differenza ch’ins na stueva 

betg pajar pigl sex. I bastava da sautar in pau cun 

las dunnas, las regalar forsa in pèr drinks e schon 

pudev’ins esser segir da betg stuair passentar la 

notg sulet. Mes unic salvament quella saira hai jau 

chattà en il cumpogn Jack. Ed era sch’el m’ha dà 

sia cumpagnia n’è betg sa midada mia opiniun dal 

local, dals Turitgais ed en la quintessenza era betg 

quella da mes stereotips. Quai che ma lascha sperar 

è però che sche nus fissan ids durant l’emna en quel 

local, avess quest text forsa vesì ora tut auter, causa 

las bands ch’il Mascotte envida mintgamai la gievgia 

sut ses tetg èn vairamain pitschnas perlas. Perquai 

duain tut quels che stattan sin quel schicki-micki-

jau-sun-il-pli-gail-ed-il-pli-bel-sin-quest-mund-

style ir las fins d’emna en il Mascotte. Per tschels 

rendi da mirar ina giada sin lur homepage www.

mascotte.ch. Là chattais en mintga cas er insatge 

che plascha a vus.

H. aka Adrian Stecher (23) è student da las scienzas da 
medias e communicaziun a Friburg. Per las Punts rappor-
ta el da concerts, albums ed experientschas fatgas cun la 
musica. Per il Radio Rumantsch moderescha Adrian tranter 
auter mintga segunda sonda la parada da hits.

Jau vuleva ussa far in maletg 
dals Turitgais.

Mamma mia 

Impedimaints 
sun il minchadi
da Fadrina Hofmann Estrada

Che bel purtret: üna mamma chi’d es in spran-

za i’l ottavel mais stumpla üna charrozza cun ün 

mat da duos ons. Ün chan es lià cun üna tschin-

ta vi dal bratsch da la mamma e stira sco ün nar, 

perquai ch’el ha vis ün oter chan chi til plascha. 

Sül tet da la charrozza es deponada üna tas-cha 

plain cumpritas. Cun sgrischur guarda la duonna 

illa direcziun ch’ella ha dad ir. Be tant: i va amunt 

e sün via esa glatsch e naiv. Bainvgnüts in mia 

vita da minchadi! I sun da quistas situaziuns chi 

laschan nascher l’impissamaint: «Che vita da bel-

lezza.»

Bun, eu pudess laschar a chasa al chan, mo quai 

füss pac efficiaint. Birba es nempe cuntainta per 

mincha occasiun d’avair movimaint ed eu sun 

cuntainta per mincha situaziun ingio ch’eu nu’m 

stögl movantar. Va bain, eu pudess laschar chami-

nar a meis mat. Hai, mo lura esa dad admirar min-

cha crappin, da far enorm attenziun cha’l pitschen 

nu’s stira liber dal man güsta pro la via maistra e 

da sperar cha Luan nun haja dandettamaing l’idea 

ch’el nu less far plü gnanc’ün pass. I’s pudess tan-

tüna eir ir a cumprar aint cul auto. Cler, ed esser 

ün puchader ecologic ed eir amo ris-char ch’ün 

turist m’invoula la plazza da parcar gratuita. 

I nun es simpel culs impedimaints cha’l minchadi 

preschainta, mo almain nu dvainta mai lungu-

rus...

Fadrina Hofmann Estrada (27) è schurnalista e mamma. 
En sia columna rapporta ella da las stentas e da las bellez-
zas da ses mintgadi cun uffant, cun poppin en il venter, cun 
chaun e ... cun las vias da glatsch, per exempel.

